
ABSTRAK 

Institut Latihan Awam (ILA) merupakan organisasi berasaskan pengajaran dan 

pembelajaran yang diwujudkan oleh kerajaan bagi menyokong sistem pendidikan 

negara. Bangunan dan fasiliti ILA memerlukan pengurusan fasiliti (PF) untuk 

mewujudkan persekitaran yang kondusif bagi menyokong perniagaan teras organisasi. 

Fasiliti yang baik merupakan pemangkin kepada kualiti pendidikan di sesebuah 

institusi. Sehubungan dengan itu adalah menjadi keperluan untuk mengenalpasti faktor 

yang tepat dalam menyumbang kepada penyampaian perkhidmatan pengurusan fasiliti 

yang berkesan. Salah satu jalan penyelesaiannya ialah mengenal pasti Faktor Kejayaan 

Kritikal (FKK) dalam pengurusan fasiliti. Tiga (3) objektif telah dikenalpasi iaitu i) 

Mengenapasti faktor kejayaan pelaksanaan pengurusan fasiliti, ii) Menentukan FKK 

dalam pelaksanaan pengurusan fasiliti dan iii) Membangunkan model hubungan untuk 

pelaksanaan pengurusan fasiliti. Skop kajian ini memfokuskan kepada pengurusan 

fasiliti di ILA sahaja. Faktor-faktor tersebut dikenal pasti melalui sorotan literatur dan 

pendapat pakar. Pendapat pakar diperoleh dan dianalisis menggunakan kaedah 

Interpretive Structural Modelling (ISM). Hasil dapatan kajian, terdapat tujuh (7) faktor 

kejayaan dan tiga (3) faktor kejayaan kritikal telah dikenal pasti melalui kaedah yang 

disebutkan. Selain itu, hasil daripada peringkat pembentukan model ISM melalui 

proses pengulangan, terdapat dua (2) faktor utama (faktor pemacu) yang perlu diberi 

penekanan dan tindakan sewajarnya iaitu “Kesedaran dan Komitmen Pengurusan 

Atasan” dan “Polisi dan Perancangan Strategik”. Oleh itu, faktor “Kesedaran dan 

Komitmen Pengurusan Atasan” dan “Polisi dan Perancangan Strategik” disahkan oleh 

pakar dan terbukti dalam literatur sebelumnya adalah faktor kritikal dalam pengurusan 

fasiliti.  

ABSTRACT 

Public Training Institute (ILA) is an organization based on teaching and 

learning established by the government to support the national education system. ILA 

buildings and facilities require facility management (FM) to create a condusive 

environment to support the core business of the organization. Good facilities are a 

catalyst for the quality of education in an institution. Therefore, it is decisive to identify 

the right factors in contributing to the delivery of effective facility management 

services. One of the solutions was the identification of Critical Success Factors (CSFs) 

in Facilities Management. Three (3) objectives were identified which are: i) identifying 

the factors of successful management of facilities management, ii) defining CSF in 

facilities management implementation and iii) developing a relationship model for 

implementation management facilities. The scope of this study focuses on facility 

management in ILA only. The factors were identified through literature highlights and 

expert opinions. Expert opinions were obtained and analyzed using Interpretive 

Structural Modeling (ISM) method. The results of the study, there are seven (7) 

success factors and three (3) critical success factors have been identified through 

literature review and ISM model. In addition, as a result of the stage of formulation of 

the ISM model through the process of repetition, there are two (2) main factors (driving 

factors) that need to be given emphasis and appropriate action, namely "Awareness 

and Commitment of Top Management" and "Policy and Strategic Planning". 

Therefore, the factors of “Awareness and Commitment of Top Management” and 

“Policy and Strategic Planning” were verified by the expert and proven in the previous 

literature are critical factors in facilities management. 

BAB 1  

 

 

PENGENALAN 

1.1 Latar Belakang Kajian 

Malaysia merupakan salah satu hub pendidikan yang menjadi pilihan di rantau 

Asia. Berdasarkan petikan dari Berita Harian (2017) banyak negara telah mengiktiraf 

kualiti dan sistem pendidikan tinggi di Malaysia. Salah satu usaha kerajaan bagi 

meningkatkan kualiti pendidikan di Malaysia ialah dengan menubuhkan Institut 

Latihan Awam (ILA) yang merupakan organisasi berasaskan pengajaran dan 

pembelajaran. Sehingga kini, terdapat lebih kurang 387 buah institut latihan awam 

yang berdaftar di bawah Kementerian Pendidikan Malaysia.  

Laporan “Pembangunan Pendidikan 2006 – 2010” oleh Kementerian 

Pendidikan Malaysia menyatakan bahawa kemudahan fizikal seperti bilik darjah, 

makmal, bilik khas dan kemudahan lain serta persekitaran yang kondusif merupakan 

satu keperluan paling asas bagi pembelajaran optimum kepada semua pelajar. 

Persekitaran pembelajaran merujuk kepada bilik kuliah, pejabat, makmal atau kawasan 

lapang (Tessmer & Harris, 1992). Tempat pembelajaran mampu mempengaruhi sikap 

dan pencapaian pelajar dari segi psikologi, sosial mahupun pedagogi (Fraser B. J., 

1998). Menurut kajian Olson & Kellum (2003) jelas menyatakan kualiti fasiliti sekolah 

yang baik dapat meningkatkan pencapaian pelajar. Fasiliti dan persekitaran kampus 

terutamanya keselamatan di dalam kampus, hospitaliti dan lokasi kampus adalah 

menjadi pilihan pelajar sama ada pelajar di bandar atau luar bandar (Jaya et al., 2013).  

Brown & Campione (1996) dalam kajiannya menyebut persekitaran 

pembelajaran perlu dijaga dengan baik bagi membolehkan pelajar aktif, menetapkan 

sasaran dan mengumpul maklumat serta mampu memberi respon peribadi terhadap 

persekitaran. Proses pengajaran dan pembelajaran akan terganggu sekiranya 

persekitaran tidak kondusif. Persekitaran kondusif merangkumi aspek mikro dan 

makro dalam sistem pengajaran dan pembelajaran (Sharifah Alwiah, 1985).  

Sebagai organisasi yang berasaskan pengajaran dan pembelajaran, setiap ILA 

dilengkapi dengan pelbagai fasiliti seperti bangunan pentadbiran, dewan, bilik kuliah, 

bilik mesyuarat, bilik seminar, makmal komputer, asrama, stadium sukan dan lain-

lain. Ianya melibatkan peruntukan kewangan yang besar bukan sahaja untuk 

pembinaanya tetapi juga untuk mengurus dan menyelenggara fasiliti yang dimiliki. 

Faktor yang mempengaruhi prestasi pelajar bukan sahaja daripada sistem 

pembelajaran malah disokong oleh fasiliti dan infrastruktur yang disediakan (Peterson 

& Augustine, 2000; Azizah et al., 2012). 

Sehubungan dengan itu adalah menjadi keperluan untuk mengenalpasti faktor 

yang tepat dalam menyumbang kepada penyampaian perkhidmatan pengurusan fasiliti 

yang lebih baik. Kejayaan di dalam pengurusan fasiliti dapat menyumbang kepada 

misi organisasi, membantu merealisasikan keperluan kemudahan di masa akan datang, 

meningkatkan kecekapan dalam penggunaan kos dan membolehkan sesuatu organisasi 

meramal keputusan pengurusan semasa  (Saral & Garcia, 2010).  

Satu kaedah yang popular untuk mengenalpasti faktor yang tepat dan kritikal 

bagi kejayaan pengurusan fasiliti adalah dengan mengkaji faktor kejayaan kritikal 

(FKK). Faktor kejayaan kritikal (FKK) mula diperkenalkan oleh D. Ronald Daniel 

sekitar tahun 1960 (Finney & Corbett, 2007). Rockart (1979) mendefinisikan faktor 

kejayaan kritikal sebagai perkara yang dipraktikkan dan boleh memastikan kejayaan 

prestasi daya saing sesebuah organsisasi. Menurut Finney & Corbett (2007) FKK 

merupakan satu bidang yang terhad di mana organisasi harus memastikan FKK 

tersebut adalah tepat untuk mencapai kecekapan di dalam sesebuah organisasi. Selain 

itu, Morrison (2009) menyatakan bahawa FKK adalah suatu faktor kritikal atau aktiviti 

yang diperlukan bagi menjamin kejayaan sesebuah organisasi. FKK telah digunakan 

secara meluas di dalam semua bidang dan digunakan oleh penyelidik yang 

menjalankan kajian  (Naim, 2012). 

1.2 Pernyataan Masalah 

Hasil tinjauan penulis didapati bangunan dan fasiliti yang terdapat di ILA 

diurus dan diselenggara oleh pengurusan ILA itu sendiri. Tidak ada satu (1) garis 

panduan dan amalan pengurusan fasiliti (PF) yang seragam di ILA. Kebanyakan 

bidang tugas PF hanya tertumpu pada fungsi operasi sahaja dan dianggotai oleh 

mereka yang tidak terlatih dan tidak mempunyai pengalaman.  

Terdapat persepsi yang tidak tepat mengenai PF menyebabkan ianya di 

letakkan di peringkat operasi sahaja dan bukan di peringkat strategik. Menurut Kaya 

et al. (2004) situasi ini menyebabkan berlakunya hubungan yang kurang baik antara 

pengurus PF dan pihak pengurusan atasan. Kajian Barret (1995) ada menyatakan 

kewujudan PF hanya untuk melengkapkan perkhidmatan harian tanpa mengambil kira 

kepentingan terhadap aktiviti utama organisasi untuk jangka masa panjang. PF juga 

turut dikatakan hanya dikaitkan dengan penyelenggaran bangunan sahaja (Suwaibatul 

Islamiah et al., (2012). 

Dalam kajian Wan-Hamdan et al. (2011), Kementerian Pengajian Tinggi 

melalui Pelan Strategik Pengajian Tinggi Negara telah menggariskan empat (4) faktor 

kritikal dalam transformasi pendidikan iaitu tadbir urus, budaya, infrastruktur dan 

sumber. Menurut Rafikul et al. (2015) fasiliti yang baik dapat menjamin kualiti 

pendidikan di sesebuah institusi. Oleh itu bagi menampung keperluan semasa di 

samping memenuhi kualiti pendidikan, pengurusan menyeluruh diperlukan dan salah 

satunya ialah melaksanakan PF akademik. PF yang baik perlu diaplikasikan pada 

setiap peringkat pengurusan termasuk strategik, taktikal dan operasi bagi 

meningkatkan kecekapan dan keberkesanan organisasi. Kenyataan ini disokong 

dengan kajian Maszuwita & Shahrul (2012) bahawa PF merupakan kesinambungan 

antara ketajaman teknikal, pengurusan dan kepintaran perniagaan yang berkait dengan 

proses membuat keputusan di peringkat operasi, taktikal dan strategik.  

Pihak PF perlu memastikan fasiliti yang disediakan menepati piawaian dan 

kualiti yang dikehendaki. Maka bagi menyokong organisasi mencapai objektifnya 

dalam memenuhi kehendak dan kepuasan pelanggan, fasiliti akademik perlu diurus 

oleh PF yang cekap. Setiap organisasi yang ditubuhkan perlu mencapai visi dan misi 

yang telah ditetapkan. Menurut Maszuwita (2016) bagi mencapai objektif organisasi, 

pengurus fasiliti memerlukan pengetahuan dan kemahiran yang luas seperti 

interpersonal, bermaklumat dan keupayaan membuat keputusan di setiap peringkat. 

Kebanyakan pengurus dan pentadbiran di bangunan institusi kurang pengetahuan di 

dalam menguruskan perancangan penyelenggaraan fasiliti di sesebuah institusi 

(Odediran et al., 2015). 

Penyediaan kemudahan fasiliti pendidikan yang baik merupakan salah satu 

elemen pemilihan pelajar untuk memasuki sesebuah institut atau universiti (Joseph, 

2010). Menurut Jaya et al. (2013) antara kriteria pemilihan pelajar di sesebuah 

universiti atau pengajian tinggi meliputi kualiti pendidikan, fasiliti dan persekitaran 

kampus, faktor kewangan pelajar dan publisiti. Oleh itu adalah didapati faktor fasiliti 

adalah merupakan salah satu faktor penting bagi pelajar untuk membuat pilihan 

memilih tempat untuk meneruskan pengajian. Menurut Then (1999) fasiliti adalah 

salah satu faktor yang menyokong perniagaan teras sesebuah organisasi. Oleh itu, bagi 

melancarkan proses teras disamping dapat memenuhi kehendak dan kepuasan 

pelanggan PF perlu mempunyai strategi dalam menyediakan fasiliti akademik yang 

berkualiti. 

Kajian oleh Odediran et al. (2015) telah menyatakan bahawa pengurusan 

fasiliti di Universiti awam di negara Nigeria adalah masih lemah kerana tindakan 

hanya diambil apabila sesuatu kerosakan atau kecacatan berlaku. Polisi dan dasar PF 

di Universiti awam di Nigeria juga masih lemah menyebabkan pihak Universiti 

kekurangan dana kewangan dalam menguruskan fasiliti. Ini menunjukkan bahawa 

polisi dan dasar merupakan salah satu elemen penting dalam mencapai pengurusan 

fasiliti yang baik. Kekurangan peruntukan juga merupakan isu utama yang dihadapi 

oleh pengurus fasiliti di Universiti Australia (Myzatul et al., 2013). 

Justeru itu, terdapat keperluan untuk mengkaji FKK yang perlu diberi 

keutamaan serta pewujudan model pelaksanaan PF yang jelas dan komprehensif bagi 

memastikan kejayaan pelaksanaan PF di ILA. Berdasarkan kajian oleh Rockart (1979) 

FKK merupakan perkara yang dipraktikkan dan boleh memastikan kejayaan prestasi 

daya saing sesebuah organsisasi. Seterusnya, membolehkan FKK yang dikenalpasti 

menjadi panduan kepada kerajaan bagi maksud pelaksanan pengurusan fasiliti yang 

berkesan di semua ILA. 

Daripada sorotan literatur, didapati bahawa terdapat beberapa penyelidik telah 

membuat kajian FKK terhadap pelaksanaan pengurusan di dalam pelbagai industri 

antaranya sektor kesihatan, pembinaan, hartanah dan perumahan. Terdapat satu kajian 

berkaitan dengan FKK yang hampir sama di sektor pendidikan di luar negara iaitu 

kajian Awuzie et al. (2018). Kajian ini dibuat dibuat berkaitan dengan FKK bagi 

kelestarian PF Universiti Teknologi di Afrika Selatan. Tiada lagi kajian FKK yang 

melibatkan PF di dalam negara berkaitan dengan PF di ILA. 

1.3 Persoalan Kajian 

Berdasarkan perbincangan di atas merujuk kepada latar belakang dan 

pernyataan masalah, persoalan kepada kajian ini adalah seperti berikut: 

i. Apakah faktor-faktor yang telah mempengaruhi kejayaan kepada 

pengurusan fasiliti di ILA? 

ii. Apakah faktor-faktor kritikal yang telah mempengaruhi kejayaan 

kepada pengurusan fasiliti di ILA? 

iii. Bagaimanakah model hubungan di antara setiap faktor-faktor tersebut 

yang mempengaruhi kejayaan kepada PF di ILA?  



 

6 

1.4 Objektif Kajian 

Objektif kajian ini adalah seperti berikut: 

a) Mengenalpasti faktor-faktor kejayaan bagi pelaksanaan PF di ILA. 

b) Menentukan faktor-faktor kejayaan kritikal (FKK) bagi pelaksanaan PF 

di ILA. 

c) Model hubungan di antara setiap faktor-faktor kejayaan bagi 

pelaksanaan PF di ILA. 

1.5 Skop Kajian  

Skop kajian yang terlibat dalam perlaksanaan kajian ini bagi memastikan 

objektif kajian tercapai adalah seperti berikut: 

a) Kajian ini hanya memfokuskan kepada mengenalpasti FKK bagi 

pelaksanaan dalam PF. 

b) Kajian ini menggunakan pendekatan pendapat pakar melalui borang 

soal selidik. Pendapat pakar merujuk kepada responden yang 

mempunyai pengalaman bekerja melebihi 10 tahun dalam bidang PF. 

c) Kajian ini hanya tertentu kepada PF di ILA sahaja.   

1.6 Kepentingan Kajian 

Kajian ini diharapkan mampu memberi faedah serta memanfaatkan pihak-

pihak yang berkepentingan. Berikut merupakan kepentingan kajian ini: 

a) Institut Latihan Awam (ILA) 

FKK pengurusan fasiliti ini dapat dijadikan sebagai sumber rujukan, 

panduan dan penanda aras kepada organisasi ILA dalam pelaksanaan PF. Hasil 

dapatan kajian FKK ini juga dapat memberi kefahaman yang lebih jelas 

disamping membantu meningkatkan kualiti pengurusan dengan lebih berkesan 

dan cekap.  

b) Kerajaan 

Pihak kerajaan dapat memanfaatkan kajian ini untuk dijadikan sebagai 

garis panduan asas dalam usaha meningkatkan dan memperkasakan amalan PF 

di negara ini. Ia secara tidak langsung dapat meningkatkan profesyen PF di 

Malaysia selaras dengan hasrat kerajaan. Kerajaan juga dapat menyediakan 

garis panduan dan rangka kerja strategik PF bagi di aplikasikan oleh semua 

ILA atau organisasi kerajaan mahupun swasta di Malaysia. 

b) Akademik 

Hasil dapatan kajian ini boleh dijadikan sebagai sumber rujukan untuk 

pelajar dan penyelidik dalam bidang berkaitan. Ia juga boleh dijadikan rujukan 

oleh pengkaji lain untuk menjalankan penyelidikan lanjutan pada masa akan 

datang. 

1.7 Metodologi Kajian 

Pembentukan metodologi kajian bermula dengan persoalan dan sifat ingin 

tahu. Metodologi kajian adalah meliputi cara, kaedah dan pendekatan yang digunakan 

untuk mencapai objektif dan matlamat kajian (Kamarul, 2012). Metodologi kajian 

menjadikan kajian yang dijalankan lebih teratur dan sistematik untuk mencapai 

objektif kajian. Metodologi kajian dan strategi disusun untuk mendapatkan data dan 

maklumat bagi mencapai objektif dan matlamat kajian sepertimana yang ditunjukkan 

dalam Rajah 1.1. Metodologi kajian diterangkan secara terperinci dengan 

menggunakan pendekatan berikut:  

a. Sorotan Literatur dan verifikasi pakar 

b. Pendapat Pakar 

c. Interpretive Structural Modeling (ISM) 

1.7.1 Sorotan Literatur 

Sorotan literatur dilakukan dengan merujuk sumber seperti jurnal, buku, 

artikel, kertas kajian terdahulu, keratan akhbar dan risalah yang berkaitan dengan PF. 

Penyataan masalah, persoalan dan objektif kajian dapat dibentuk berdasarkan tinjauan 

awalan dan pembacaan yang telah dijalankan. Analisis kandungan dibuat melalui 

soratan literatur untuk mengenalpasti faktor-faktor kejayaan dalam pelaksanaan PF di 

ILA. 

Selepas mengenalpasti faktor-faktor kejayaan yang diperoleh daripada sorotan 

literatur ianya dinyatakan dalam bentuk borang kaji selidik SSIM dan diedarkan 

kepada pakar. Kaedah ini bertujuan mendapatkan pendapat pakar dalam industri 

mengenai faktor-faktor kejayaan pelaksanaan PF di ILA. 

1.7.2 Pendapat Pakar 

Pendapat dan verifikasi pakar diperlukan dalam kajian ini bagi mengesahkan 

faktor-faktor kejayaan yang telah dikenal pasti dalam sorotan literatur. Kaedah ini 

digunakan bagi mengetahui samada teori dari sorotan literatur dipraktikkan secara 

realiti dan relevan untuk dilaksanakan. 

Kriteria yang ditetapkan bagi seseorang yang di istilah sebagai “Pakar” adalah 

berdasarkan pengalaman dan tahap pendidikan.  Kriteria tersebut adalah mempunyai 

pengalaman bekerja melebihi sepuluh (10) tahun dalam bidang berkaitan serta tahap 

pendidikan Ijazah Sarjana Muda dan keatas. 

Dalam kajian ini, Kaedah Interpretive Structural Model (ISM) digunakan bagi 

menganalisis data daripada pendapat pakar. Pendapat pakar ini diambil bagi menjawab 

objektif pertama (1) dan objektif kedua (2) kajian ini. Pakar akan memberikan 

pendapat berdasarkan pengalaman tentang hubungan antara faktor-faktor dengan 

melengkapkan borang Structrul Self-Interaction Matrix (SSIM). Setelah borang SSIM 

dianalisis, kemudian ditukar kepada model hubungan struktur. Bagi menentukan FKK 

ini, analisis Matrice d’Impacts Croisés Multiplication Appliquée á un Classement 

(MICMAC) digunakan. 

1.7.3 Carta Aliran Metodologi Kajian 

 

Rajah 1.1 Carta Alir Rangka Kajian 

1.8 Susunan Bab 

Berikut merupakan ringkasan sususan bab dan ianya dibahagikan kepada lima 

(5) iaitu: 

1.8.1 Bab 1 - Pendahuluan 

Bab ini menerangkan dan membincangkan tentang latar belakang kajian, 

pernyataan masalah, persoalan kajian, objektif kajian, skop kajian, kepentingan kajian 

serta metodologi kajian dan susunan bab kajian.  

1.8.2 Bab 2 – Sorotan Literatur 

Bab 2 ini menerangkan berkenaan sorotan literatur yang memfokuskan kepada 

perkara-perkara yang berkaitan dengan definisi dan penerangan mengenai PF, hieraki 

PF dan FKK PF di pusat latihan. 

1.8.3 Bab 3 - Metodologi Kajian 

Bab ini menjelaskan proses metodologi kajian. Metodologi kajian bermula 

dengan membuat sorotan literatur mengenai topik kajian dan diikuti dengan 

mendapatkan pendapat pakar.  Kaedah ISM digunakan untuk menganalisis data-data 

yang diperolehi daripada pakar bagi mencapai objektif kajian.  

1.8.4 Bab 4 - Analisis Data dan Keputusan 

Analisis hasil dapatan kajian diterangkan secara terperinci di dalam bab ini. 

Data-data yang dikumpul dan diperolehi daripada pakar dianalisis menggunakan 

kaedah ISM. Hasil dapatan daripada analisis data ini menentukan sama ada objektif 

kajian dapat dicapai. 

1.8.5 Bab 5 - Rumusan dan Cadangan 

Bab 5 adalah bab terakhir dalam penulisan kajian ini. Setiap penemuan 

terhadap objektif kajian dibincangkan di dalam bab ini bagi mengesahkan setiap 

objektif kajian telah dicapai. Selain itu, segala permasalahan kajian, cadangan kajian 

masa hadapan juga dinyatakan bagi menambahbaik lagi kajian yang dijalankan ini. 

1.9 Kesimpulan 

 Secara kesimpulannya, bab ini menjelaskan secara umum tentang kajian yang 

dilaksanakan. Ianya dijadikan sebagai rangka sebagai panduan dalam menjalankan 

kajian ini bagi memastikan objektif-objektif kajian berdasarkan isu dan permasalahan 

yang telah dibangkitkan tercapai. 

